
le forze che legano in prospetti universali sono il dio, il demone, l'essere animato, la natura, la sorte e fortuna, infine il fato
Giordano Bruno
 
 
 
Ashpërsisht e konvokuar prej zërit të ngjirur të mbrojtësit më të vjetër të kultit hyjnor, përtej portave të hapura qiellore, aty ku nuk është as drita dhe as errësira, as zjarri dhe as ngrica ajo që thyen mes shikimit dhe verbimit kalimin përtej vdekjes në përjetësi, këtu, në të njëjtën kohë dhe në të njëjtën tokë, diku nën dhè, përpara mbrojtësit plak prezantohet ëngjëlli i vdekjes, Behogor. Nga se labirintet e një të vërtete të varrosur për së gjalli në mijëravjeçarë të tërë nën këmbët e njerëzimit mbeten labirintet e frikës më të evoluar, më të shpërfytyruar dhe rrjedhimisht akoma dhe më të përgënjeshtruar mbi aparencën e çdo krijese të mumifikuar prej jetës e vdekjes, këtu, në të tilla labirinte tmerri ajo që u komunikua ndërmjet ëngjëllit të vdekjes dhe ruajtësit qorr nuk u arrit të dëgjohej prej demonit të hakmarrjes, Asmodait, dëshmitarit të vetëm mbi ekzekutimin e të verbërit. Ajo që u pa, ajo që u arrit të shihej ndërmjet klithmash e goditjesh ishin vetëm pjesë të copëtuara trupore, gjak mbi mure dhe … koka e prerë e të vjetrit. Më vonë i njëjti ekzekutues mbledh trupin e gjymtuar të viktimës dhe me shpejtësinë e dritës zhduket midis muresh duke lënë përdhè vetëm gjak të zi … dhe një dorë të prerë. Akoma i fshehur në errësirë sytë përgjues të përbindëshit hezitojnë të ndeshen më afërsisht me vendin e ekzekutimit. Aty ku vetë djalli shtyn djallin të mundësojë hapin e dytë pas përgjimit, atë të kureshtjes, i gjendur tërësisht përsipër dorës së prerë kjo është hera e parë që Asmodai shikon realisht djallin përbrënda tij duke vjellur prej gëzimit. I dehur prej tradhtisë behogoriane.
 
Si ka mundësi?
Më në fund!
Behogor nuk mund të vrasë …
Kjo është … tradhti?!
 
Duke marrë në dorë dorën e prerë të mbrojtësit plak Asmodai vëren një çelës të ndryshkur të mbërthyer midis gishtërinjve të sforcuar, pa thonj. Gjaku i mpiksur majë gishtërinjve të nxirë dëshmon një vetëndëshkim, një shkëputje barbare të thonjve, kjo e fundit plagë akoma e freskët. Asmodai mendon:
 
Mbase ka ndodhur vetëm dy ditë më parë …
 
Mjeshtri i torturës kthen dorën e gjymtuar dhe vëren damarët e prerë më shumë se një herë, thellësisht deri në kockë. Duke nuhatur mbi të paralajmëron vetëvrasjen në më shumë se dy mijë vjet jetë. Për sado e pamundur kupton që kjo është dora më e vjetër njerëzore, jeta më e gjatë jetuar ndonjëherë. Jeta e kujt? Cilën të vërtetë të ketë mbrojtur deri në vdekje? Segretin e kujt? Nga se çdo segret ka mbrojtur të vërtetën vetëm të dorëzuar në duart e vdekjes e tillë e vërtetë mbetet gjithmonë varri i heshtjes. Mjeshtri i torturës nuhat përkatësisht flakëve erën e djegur të një të vërtete të saponxjerrë prej ferrit. Kjo është hera e parë që Asmodait i takon të kthehet në ferr … me këmbët e tij. Aty ku vjen erë e djegur vjen erë pabesie! Kësaj here kjo erë nuk vjen prej ferrit. Kjo erë nuk i bashkangjitet tradhtisë së tij. Pas rrëzimit kjo është hera e parë që Asmodai i drejton sytë qiellit. Rrëmben dorën e prerë dhe zhduket me një pamje njerëzore mbi dhè.
 
____
 
Dikush mund të pyesë: ...? Kërkoj ndjesë! Por nuk ka asnjë përgjigje. Pyetuni në veten tuaj dhe do të kuptoni që me këmbët e së panjohurës vetëm dhe më të panjohur jemi braktisur. Fillimisht le të hezitojmë, aty ku as demoni vetë nuk njeh më veten e tij. Nganjëherë diçka rikthehet e obliguar saktësisht prej një tolerance të imponuar, në një kohë kur të shtyrë dhe jo të qartësuar nuk kemi njohur aspak qëllimin e sakrifikimit. Në këtë pikë gjithçka i është drejtuar akoma dhe më egërsisht një tjetër pyetjeje të dëshifruar nën mijëra dyshime. Për ata që kanë ndjekur rregullin e dytë të heshtjes ajo është: mos pyet! Rregulli i parë? Prit gjuhën për aq kohë sa e njëjta gjuhë të tradhton o njeri i vetëndëshkuar! Dhe përsëri të tjerë të hutuar tentojnë të zbulojnë akoma dhe më në thellësi misterin e heshtjes. E tëra kjo pikturon krejtësisht të përgjakur rregullin e tretë:
 
 
prit dorën dëshmuese (treguese) me dorën mbrojtëse! 
Në këtë mënyrë ke vetëm për të mbuluar …
 fytyrën tënde njeri.Pra, asnjë pyetje tjetër.
 Tani për tani gjithçka le ti adresohet 
heshtjes akoma dhe më e 
vdekur. Krejtësisht 
në të zezë … 

